
nigamAnandadarshanasamIkShaNam

ನಿಗಮಾನಂದದರ್ಶನಸಮೀಕ್ಷಣಂ

ಲೇಖಕಃ -ನಂದಪ್ರದೀಪ್ತಕುಮಾರಃ
ಶ್ರೀಚೈತನ್ಯಪಥಸ್ಯ ಭಕ್ತಿತನಯಾಂ ಸಂಘೀಯಧಾರಾಂ ಶುಭಾಂ
ಶ್ರೀಮಚ್ಛಂಕರಮಾರ್ಗತಃ ಪ್ರಿಯತಮಂ ಜ್ಞಾನಾತ್ಮಜಂ ಶಾಶ್ವತಂ .

ಧೃತ್ವಾ ಮಂತ್ರಮಹಾನಿಧಿಂ ಜಯಗುರುಂ ಪ್ರೇಮಾಂಬುಧೌ ಮಜ್ಜತಿ
ವಂದೇ ತಂ ಪರಮೇಶ್ವರಂ ಗುರುವರಂ ಭಕ್ತಸ್ಯ ಚಿಂತಾಮಣಿಂ ..

ಸ್ವಾಮಿನಿಗಮಾನಂದಃ ವಂಗಪ್ರದೇಶಸ್ಯ ನದೀಯಾಮಂಡಲಾಂತರ್ಗತ-
ಕುತವಪುರಾಖ್ಯೇ ಗ್ರಾಮೇ 1879ಖೀಷ್ಟಾಬ್ದೇ ಅಗಷ್ಟಮಾಸಸ್ಯಊನವಿಂಶತಿದಿನಾಂಕೇ
ಶ್ರಾವಣಪೌರ್ಣಮಾಸ್ಯಾಂ ಶುಭತಿಥೌ ರಾತ್ರೌ ದ್ವಿವಾದನಸಮಯೇ ಏಕಸ್ಮಿನ್
ಬ್ರಾಹ್ಮಣಪರಿವಾರೇ ಜನಿಮಲಭತ . ಅಸ್ಯಪಿತುರ್ನಾಮ ಭುವನಮೋಹನ
ಭಟ್ಟಾಚಾರ್ಯಃ ಮಾತುಶ್ಚ ಮಾಣಿಕ್ಯಸುಂದರೀ ಆಸೀತ್ . ಅಸ್ಯ ಪೂರ್ವನಾಮ
ನಲಿನೀಕಾಂತಃಆಸೀತ್ .ತಂತ್ರ-ಜ್ಞಾನ-ಯೋಗ-ಪ್ರೇಮಸಿದ್ಧಸ್ಯ ನಿರ್ವಿಕಲ್ಪಸಮಾಧಿವ್ಯುತ್ಥಿತಸ್ಯ
ಸ್ವಾಮಿನಿಗಮಾನಂದಪರಮಹಂಸಪರಿವ್ರಾಜಕಾಚಾರ್ಯಪ್ರವರ್ತಿತಸ್ಯ ಇದಂ
ಜ್ಞಾನಭಕ್ತಿಸಮ್ಮೇಲನಾತ್ಮಕಂದರ್ಶನಂಭಾರತೀಯದರ್ಶನಾಕಾಶೇ ಧ್ರುವತಾರಾಪ್ರಾಯಂ
ಪ್ರತಿಭಾತೀತಿ ನಿಃಸಂದೇಹಮೇವ .

ಶ್ರೀಮದಾದಿಶಂಕರಾಚಾರ್ಯಪ್ರೋಕ್ತಮದ್ವೈತಮತಸ್ಯಾಧಿಕಾರಿನಿಯಮದೃಷ್ಟ್ಯಾ
ಸಂಕೀರ್ಣಮಿತಿಮತ್ವಾ ತಸ್ಯೈವಮತಂಶ್ರೀಚೈತನ್ಯದೇವಪ್ರವರ್ತಿತಪ್ರಶಸ್ತಭಕ್ತಿಸಿದ್ಧಾಂತಮಾಧ್ಯಮೇನ
ಪ್ರಚಾರಯಿತುಮನೇನ ಪರಮರ್ಷಿಣಾ ಯದಭಿನವದರ್ಶನಸ್ಯಾವಿಷ್ಕಾರಃ
ಕೃತಸ್ತದೇವ ಭಾರತೀಯದರ್ಶನೇಷು ಸ್ವಕೀಯಂ ಮಹತ್ತ್ವಪೂರ್ಣಸ್ಥಾನಂ
ಭಜತೇ . ಸ್ವಾಮಿನಿಗಮಾನಂದದರ್ಶನೇ ತ್ವಯಂ ವಿಶೇಷಃ-ಋತೇ ಜ್ಞಾನಾನ್ನ
ಮುಕ್ತಿಃ ಇತಿ ಯತ್ ಶಾಂಕರಸಿದ್ಧಾಂತಃ ಸ ಚ ಸಾಧನಚತುಷ್ಟಯಸಂಪನ್ನಾನಾಂ
ತತ್ತ್ವಮಸ್ಯಾದಿಶ್ರುತಿಸೈದ್ಧಾಂತಿಕಾನಾಂಪಕ್ಷೇ ಸಂಭವತಿ .ಏವಂತತ್ರ ಅಧಿಕಾರಿದೃಷ್ಟ್ಯಾ
ಮಾರ್ಗಃ ಸಂಕೀರ್ಣ ಇತಿ ಪ್ರತೀಯತೇ . ಶ್ರೀಚೈತನ್ಯಮತೇ ಕಿಂತು ಭಕ್ತಿರೇವ ಮುಕ್ತೇಃ
ಪ್ರಧಾನೋಪಾಯತ್ವೇನ ನಿರೂಪಿತಾ . ಯದ್ಯಪಿ ಅನೇನ ಮಹಾನುಭಾವೇನ
ಭಗವತಃ ಶ್ರೀಕೃಷ್ಣಸ್ಯ ಭಜನವ್ಯತಿರಿಕ್ತಃ ಕಶ್ಚಿದುಪಾಯೋ ನ ವಿಹಿತಸ್ತಥಾಪಿ
ತತ್ಪ್ರೋಕ್ತಭಕ್ತಿಮಾರ್ಗಸ್ತು ಅಧಿಕಾರಿದೃಷ್ಟ್ಯಾ ಪ್ರಶಸ್ತ ಏವ . ಪ್ರಾಣಿಮಾತ್ರಸ್ಯ
ಭಕ್ತಾವಧಿಕಾರಶ್ರವಣಾತ್ . ಏತಸ್ಮಾತ್ಕಾರಣಾತ್ ಶ್ರೀಚೈತನ್ಯದೇವಸ್ಯ ಭಕ್ತಿಪಥೇನ

ಶ್ರೀಶಂಕರಪ್ರೋಕ್ತಜ್ಞಾನಲಾಭಃ ಸುಕರ ಇತಿ ದರ್ಶಯಿತುಮನೇನ ಶಂಕರಸ್ಯ ಮತಂ
ಚೈತನಸ್ಯ ಪಂಥಾ ಇತಿ ಸಮ್ಮೇಲನಾತ್ಮಕಮಾರ್ಗೋ ದರ್ಶಿತಃ .
ಯದ್ಯಪಿ ಸಂತಿ ಭಾರತೀಯಪ್ರಾಚೀನಪರಂಪರಾಯಾಂ ಬಹೂನಿ ದರ್ಶನಾನಿ
ತಥಾಪ್ಯಸ್ಯ ಜ್ಞಾನಭಕ್ತಿಸಮ್ಮೇಲನಾತ್ಮಕದರ್ಶನಸ್ಯ ತತ್ತ್ವಪ್ರತಿಪಾದನಪ್ರಕಾರಃ
ಸರ್ವಾನತಿಶೇತೇ . ನಿಗಮಾನಂದದರ್ಶನೇ ಅನೇಕಾ ವಿಷಯಾ ಸಜ್ಜೀಕೃತಾಃ .

ತೇಷು ವಿಶಿಷ್ಟವಿಷಯಾಸ್ತ್ವೇತೇ ಬ್ರಹ್ಮಚರ್ಯಸಾಧನ-ಆದರ್ಶಗೃಹಸ್ಥಜೀವನ-

ಸಂಘಶಕ್ತಿಪ್ರತಿಷ್ಠಾ-ಭಾವವಿನಿಮಯ-ಭಕ್ತಸಮ್ಮಿಲನೀ-ಸತ್ ಶಿಕ್ಷಾವಿಸ್ತಾರ-
ಶಿವಜ್ಞಾನೇ ಜೀವಸೇವಾ-ಸನಾತನಧರ್ಮಪ್ರಚಾರಾದಯೋ ಮುಖ್ಯಾಃ ದೃಷ್ಟಿಪಥಂ
ಸಮಾಯಾಂತಿ .

ನಿಗಮಾನಂದದರ್ಶನೋದ್ದೇಶ್ಯಸ್ತು ಪೂರ್ಣಾನಂದಾನುಭವಃ . ಅಸಾವನುಭವಃ
ಸಾಕ್ಷಾತ್ಕಾರಜನ್ಯಃ . ಪೂರ್ಣಾನಂದಪದೇನ ನ ದ್ವೈತಂ ನಾಪ್ಯದ್ವೈತಂ ಜ್ಞೇಯಂ,
ಕಿಂತು ದ್ವೈತಾಽದ್ವೈತಯೋರ್ಯತ್ ಸಂಧಿಸ್ಥಲಂ ತದೇವಾಸ್ಮಾಕಂ ಪಕ್ಷೇ
ಪರಮಾನಂದವಿಷಯ ಇತಿ ಭಾವಃ . ಜ್ಞಾನಂ ವಿಶ್ಲೇಷಣಾತ್ಮಕಂ, ಭಕ್ತಿಸ್ತು
ಸಂಶ್ಲೇಷಣಾತ್ಮಿಕಾ .ಅನಯೋಃ ಕಾರ್ಯೇಣ ಕಾರಣಸ್ಯ ಕಾರಣೇನ ಚ ಕಾರ್ಯಸ್ಯ
ಯುಗಪತ್ ಜ್ಞಾನಕರಣಮೇವ ಪಾರಮಾರ್ಥಿಕಂ .ಅನ್ಯಥಾಯೇ ವಿಶ್ಲೇಷಣಾತ್ಮಕಂ
ಜ್ಞಾನಂ ಜ್ಞಾನಮಾರ್ಗೇಣ ಸಂಶ್ಲೇಷಣಾತ್ಮಿಕಾಂ ಭಕ್ತಿಂ ಚ ಭಕ್ತಿಮಾರ್ಗೇಣಮನ್ಯಂತೇ
ವಸ್ತುತಸ್ತೇ ಸಂಪ್ರದಾಯಾಂಧಾ ಏವ .ಜ್ಞಾನಮಾರ್ಗೇಣಾಪಿ ಜ್ಞಾನಕರ್ಮಭಕ್ತೀನಾಂ
ಸಮನ್ವಯಸತ್ವಾತ್ . ಅತ್ರೇದಂ ಬೋದ್ಧ್ಯಂ-ಜಡಜಗದ್ವಿಷಯೇ ನೇತಿ ನೇತೀತಿ
ವದಂತಃ ಸ್ಥೂಲಸೂಕ್ಷ್ಮಾತಿಕ್ರಮಪೂರ್ವಕಂ ಯೇ ಬ್ರಹ್ಮಾನಂದೇ ವಿಶ್ರಾಮ್ಯಂತಿ
ತೇ ಜ್ಞಾನಮಾರ್ಗಿಣಃ . ಯೇ ಬ್ರಹ್ಮಸ್ವರೂಪಂ ಸಮ್ಯಕ್ ಜ್ಞಾತ್ವಾಽಖಿಲಂ
ಜಗತ್ತಸ್ಯ ಲೀಲಾವಯವ ಇತಿ ಮತ್ವಾ ಲೀಲಾನಂದೇ ವಿಶ್ರಾಮ್ಯಂತಿ ತೇ
ಭಕ್ತಿಮಾರ್ಗಿಣ ಇತ್ಯನಯೋರ್ಭೇದಃ ಫಲಿತಃ . ಯಥಾ ಜ್ಞಾನಿನಾಂ ಕೃತೇ
ಲೀಲಾನಂದಸ್ಯ ಅತ್ಯಂತಾಭಾವಸ್ತಥಾ ಭಕ್ತಾನಾಂ ಕೃತೇ ಬ್ರಹ್ಮಾನಂದಸ್ಯ . ಕಿಂತು
ಯಃ ವಿಶ್ಲೇಷಣಮಾರ್ಗೇಣ ಗಚ್ಛನ್ ಸಂಶ್ಲೇಷಣಮಾರ್ಗೇಣ ಪುನರಾಯಾತಿ
ಅರ್ಥಾತ್ ಯುಗಪತ್ ಬ್ರಹ್ಮಾನಂದಂ ಲೀಲಾನಂದಂ ಚ ಭೋಕ್ತುಂ ಶಕ್ನೋತಿ
ಸ ಏವ ಪೂರ್ಣಃ . ಸ ಏವ ಪರಮಹಂಸಃ . ಸ ಏವ ಪೂರ್ಣಾನಂದಸ್ಯ
ವಿಶಿಷ್ಟೋ ಜ್ಞಾತಾ . ಅಸೌ ಸರ್ವಧರ್ಮಸಮನ್ವಯಸ್ಯ ಪರಿಭಾಷಾ . ಅಯಮೇವ
ಸಾರ್ವಭೌಮಗುರುಸ್ವಾಮಿನಿಗಮಾನಂದದರ್ಶನಸ್ಯ ಮೌಲಿಕಸಿದ್ಧಾಂತಃ .

ಅತ್ರಾದ್ವೈತಶಬ್ದೇನ ಸ್ವರೂಪಾನಂದೋ ದ್ವೈತಶಬ್ದೇನ ಚ ಲೀಲಾನಂದೋ
ಬೋದ್ಧವ್ಯಃ . ಪೂರ್ಣಾನಂದಾನುಭವಾತ್ಮಕೋದ್ದೇಶ್ಯಸ್ಯ ಸತ್ಯಾಸತ್ಯಮುಪಪದ್ಯತೇ
ನವೇತಿವಿಮರ್ಶಃ ಪರೀಕ್ಷಾ .ಸಾ ತು ಸದ್ಗುರುಸೇವಾಪೇಕ್ಷಾ .ಪ್ರಯೋಜನಂದ್ವಿವಿಧಂ

. ಸ್ವರೂಪಾವಸ್ಥಾನಂ ಪ್ರೇಮಭಕ್ತಿವಿಲಾಸಶ್ಚೇತಿ . ಸದ್ಗುರುಸೇವಯಾ ಪ್ರಯೋಜನಂ
ಸಿದ್ಧ್ಯತಿ . ತತ್ತ್ವಪಿಪಾಸುರೇವಾಧಿಕಾರೀ .

ನನು ಪೂರ್ಣಾನಂದಶಬ್ದಃ ಸಗುಣೋ ನಿರ್ಗುಣಃ ಸಾಕಾರೋ ನಿರಾಕಾರಃ
ಸವಿಶೇಷೋಽವಿಶೇಷೋವೇತಿಚೇದುಭಯಮೇವಸತ್ಯಂ,ಶ್ರುತಿಸ್ಮೃತಿಪ್ರಾಮಾಣ್ಯಾತ್
. ಕಿಂತ್ವಧಿಕಾರಿವಿಶೇಷಾತ್ ತತ್ತದನುಭವಸ್ತತ್ತದುಪಾಸಕೇಷು ಪ್ರಮಾಣಿತಃ .
ಉಪಾಸನಾ ದ್ವಿವಿಧಾ . ಸ್ವರೂಪತಟಸ್ಥಭೇದಾತ್ . ತತ್ರಾದ್ಯಾ ನಿರ್ಗುಣಾ,
ಸನ್ನ್ಯಾಸಿನೋಽಧಿಕಾರಿಣಃ . ಫಲಂ ನಿರ್ಗುಣಬ್ರಹ್ಮಸಾಕ್ಷಾತ್ಕಾರಃ . ಗತಿರಿಹ್ಯೈವ
ಜೀವನ್ಮುಕ್ತಿರಂತೇ ಚ ಬ್ರಹ್ಮನಿರ್ವಾಣಂ . ದ್ವಿತೀಯಾ ಸಗುಣಾ ತಟಸ್ಥಾ, ಫಲಂ
ಬ್ರಹ್ಮಾತ್ಮಭಗವತಾಂ ಯುಗಪತ್ಸಾಕ್ಷಾತ್ಕರಣಂ . ದಾರ್ಶನಿಕೇಷು ಜ್ಞಾನಿನೋ
ಬೌದ್ಧಾಶ್ಚ ಬ್ರಹ್ಮಜ್ಞಾಃ . ಫಲಂ ಪರಂಬ್ರಹ್ಮಸಾಕ್ಷಾತ್ಕಾರಃ . ಆತ್ಮಜ್ಞಾ ಯೋಗಿನಃ,
ಫಲಮಾತ್ಮಸಾಕ್ಷಾತ್ಕಾರಃ .ಭಕ್ತಾ ಭಗವದ್ದ್ರಷ್ಟಾರಃ .ಫಲಂ ಚ ಪ್ರೇಮಭಕ್ತಿಲಾಭಃ .
ಭಗವಾನ್ ಬ್ರಹ್ಮಾಂಡಪತಿಃ, ಕೂಟಸ್ಥೋ ಭಾವಗಮ್ಯಃ . ದ್ವಿವಿಧೋ ಭಾವಃ .

ಮಾಧುರ್ಯೈಶ್ವರ್ಯಭೇದಾತ್ . ತತ್ರ ಮಾಧುರ್ಯಭಾವವಾದಿನೋ ವೈಷ್ಣವಾ
ಯೀಶೋರನುಯಾಯಿನಶ್ಚ .ಐಶ್ವರ್ಯಭಾವವಾದಿನಃ ಶಾಕ್ತಾಃಮುಹಮ್ಮದಾನುಯಾಯಿನಶ್ಚ
ಸ್ಯುಃ .ಮಾಧುರ್ಯಾನಾಂ ಕ್ರಮಮುಕ್ತಿರಭಿಪ್ರೇತಾ .ಸಾಸಾಲೋಕ್ಯಸಾರೂಪ್ಯಸ್ಥಾನೀಯಾ
.ಐಶ್ವರ್ಯಶಾಲಿನಾಮಪಿ ಕ್ರಮಮುಕ್ತಿರಭಿಪ್ರೇತಾ,ಕಿಂತು ಸಾ ಸಾಯುಜ್ಯಾತ್ಮಿಕಾ ಇತಿ
ವಿಶೇಷಃ .
ಉಪಾಸನಾ ತು ಗುರುಸೇವಾಪರಪರ್ಯಾಯರೂಪಾ ಪಾರಂಪರಿಕೀ . ಗುರು
ಬ್ರಹ್ಮಾ ಗುರು ವಿಷ್ಣುರ್ಗುರುದೇವೋ ಮಹೇಶ್ವರಪ್ರಮಾಣಸಾಹಚರ್ಯಾತ್
ಸರ್ವದೇವಮಯೋ ಗುರುರೇವ ಭುಕ್ತಿಮುಕ್ತಿಪ್ರದಾತಾ ಪರಮೇಶ್ವರತ್ವೇನ
ಸರ್ವೋಪಾಸ್ಯೋ ಲಕ್ಷ್ಯಃ . ನನು ಶ್ರವಣಮನನನಿದಿಧ್ಯಾಸನಾದಯೋ ಜ್ಞಾನಸ್ಯ
ಮುಖ್ಯಹೇತವರೂಪೇಣ ಸ್ಥಿರೀಕೃತಾಃ, ತತ್ಕಥಮುಪಾಸನಾ ಇತಿ ಚೇತ್ ಸತ್ಯಂ .

ಶ್ರವಣಂ ಹಿ ಗುರುಮುಖಾತ್ ಭವತಿ ಸುತರಾಂ ತತ್ಪೂಜಾ ಸರ್ವಾದೌ ಕರ್ತ್ತವ್ಯಾ
ಇತಿ ನ್ಯಾಯಾತ್ ಗುರುಪೂಜಾಸೇವಾದಿಭಿಸ್ತೇಷಾಂ ಚರಮಜ್ಞಾನದರ್ಶನಾತ್
ತದ್ವಾಕ್ಯಮನನಂ ಧ್ಯೇಯಂ ಪಶ್ಚಾದ್ನಿದಿಧ್ಯಾಸನಮಿತಿ ವಿಚಾರೇ ತ್ವಿಯಂ ವ್ಯವಸ್ಥಾ
ಸುಸ್ಥಾ ಫಲವತೀ ಚ .

ನರಾಕಾರಸ್ಯ ಸದ್ಗುರೋರ್ಭೋಜನಶಯನಾದಿದೇಹಧರ್ಮೋ ದಿವ್ಯಃ . ತತ್ರ
ಸಂದೇಹ ಅಕರಣೀಯೋ ದೇವೋ ವಾ ಮಾನುಷೋ ವೇತಿ, ಜೀವಿತ ಉತ
ಮೃತೋ ವಾ . ತದ್ವಾಕ್ಯಮೇವ ಪ್ರಮಾಣಂ . ತದೇವ ಸತ್ಯಂ . ತಮನುಸರಮಿತಿ
. ತಥಾಹಿ ವಿವೇಕಚೂಡಾಮಣೌ-
ಸ್ವಾರಾಜ್ಯಸಾಮ್ರಾಜ್ಯವಿಭೂತಿರೇಷಾ ಭವತ್ಕೃಪಾಶ್ರೀಮಹಿಮಪ್ರಸಾದಾತ್ .

ಪ್ರಾಪ್ತಾಮಯಾಶ್ರೀಗುರವೇಮಹಾತ್ಮನೇ ನಮೋನಮಸ್ತೇಽಸ್ತು ಪುನರ್ನಮೋಽಸ್ತು
..(518)

ಇತಿ .ಅಪಿ ಚ ತತ್ರ ಮಂಗಲಾಚರಣೇ-
ಸರ್ವವೇದಾಂತಸಿದ್ಧಾಂತಗೋಚರಂ ತಮಗೋಚರಂ .

ಗೋವಿಂದಂ ಪರಮಾನಂದಂ ಸದ್ಗುರುಂ ಪ್ರಣತೋಽಸ್ಮ್ಯಹಂ ..

ಕಿಂ ಚಾನ್ಯತ್ರ- ಯತ್ರ ಶ್ರೀಗುರೋರನುಗಮನಂ ಸರ್ವತ್ರ ಸರ್ವಭಜನಸಾಧನೇ
ಅನುಸರಣಂ ಸರ್ವದಾ ಸರ್ವಕಾಲೇ ಜೀವನೇ ಮರಣೇ ವಿಪದಿ ಸಂಪದಿ ದೂರೇ
ನಿಕಟೇ ದಿನಾದೌ ನಿಶಾದೌ ಸಂಕೀರ್ತನಾದೌ ಮಹಾಪ್ರಸಾದೇ ಅನುಶೀಲನೇ
ಇತ್ಯೇವಮಾದಿಭಿಃ ಗುರುರೇವಮುಖ್ಯತ್ವೇನ ನಿರ್ದ್ದಿಶ್ಯ ತದನುಸಂಧಾನೇನ ಭಾವ್ಯೋ
ಮಾರ್ಗಃ ಸಮುದ್ಘೋಷಿತಃ .

ತಂತ್ರಜ್ಞಾನಯೋಗಪ್ರೇಮಾಣಶ್ಚತುರ್ವಿಧಮಾರ್ಗಾಃ ತತ್ತ್ವಾನಿ ವಾ . ತಂತ್ರಂ
ಶಕ್ತಿತತ್ವಮತಿಗೋಪನೀಯಂ . ಆತ್ಮತತ್ವಂ ಯೋಗಃ . ಬ್ರಹ್ಮತತ್ವಂ ಜ್ಞಾನಂ
. ತತ್ತು ವೇದಾಂತಾಪರಪರ್ಯಾಯರೂಪಂ . ಭಾವತತ್ವಂ ಭಕ್ತಿಃ . ಜ್ಞಾನಂ
ನಾಮಾನುಭಾವಃ . ಅನುಭವೋ ಭಾವವಾಚಕಃ . ಭಕ್ತಿರತ್ರ ಭಾವಪ್ರಧಾನಯಾ
ಚಿತ್ತವೃತ್ತ್ಯಾ ವಿಗ್ರಹಾದಿಪೂಜನಂ, ಸದ್ಗುರೋ ವಾ ಕಸ್ಯಾಪಿ ಉಪಾಸ್ಯದೇವಸ್ಯ
ಶ್ರದ್ಧಾಮಾತ್ರೇಣ ವಿಶ್ವಾಸೇನ ಮುಮುಕ್ಷುಚೇತಸಾ ವಾ ಯದುಪಾಸನಂ ತತ್ತು
ಭಕ್ತಿರರ್ಥೈಃ ಪ್ರಗುಂಫಿತಂ ತತ್ತದಾಚಾರ್ಯೈಃ .
ಗುರುಸ್ತತ್ತ್ವದರ್ಶೀ ಪರಮಾಚಾರ್ಯಃ . ತಚ್ಛುಶ್ರೂಷಯಾ ಪ್ರಣಿಪಾತೇನ ಚ ಕೋ
ಬಂಧಃ ಕಥಂ ವಿಮುಕ್ತಿಃ ಇತಿ ಸ್ಪಷ್ಟಂ ಭಗವತಾ ಗೀತಾಯಾಂ-
ತದ್ವಿದ್ಧಿ ಪ್ರಣಿಪಾತೇನ ಪರಿಪ್ರಶ್ನೇನ ಸೇವಯಾ .

ಉಪದೇಕ್ಷ್ಯಂತಿ ತೇ ಜ್ಞಾಣಂ ಜ್ಞಾನಿನಸ್ತತ್ತ್ವದರ್ಶಿನಃ ..(4/34)
ಕಠೇ -ದುರ್ಗಂ ಪಥಸ್ತತ್ ಕವಯೋ ವದಂತಿ (2/3/14)

ಛಾಂದೋಗ್ಯೇ ಚ -ಆಚಾರ್ಯವಾನ್ ಪುರುಷೋ ವೇದ್ (6/14/2) ಇತ್ಯಾದಯಃ
ಶ್ರುತಿಸ್ಮೃತಯೋನಮೌನಾಃ ಗುರುತತ್ತ್ವವಿಷಯೇ .ಏತಸ್ಮಾದಾಚಾರ್ಯೋಪಾಸನಂ
ಸರ್ವಾದೌ ಫಲಿತಮಿತಿ ನಿಗಮಾನಂದದರ್ಶನಸ್ಯ ಮತಮಿತಿ ದಿಕ್ .

—ಲೇಖಕಃ -ನಂದಪ್ರದೀಪ್ತಕುಮಾರಃ
Written by Dr. Pradipta Kumar Nanda, Kendrapara, Orissa pknanda65 at gmail.com

